
23 января 2009
БэкIэ нахь IэшIэх хъущт 

Псауныгъэр къэухъумэгъэным исистемэ аужырэ илъэсхэм зэхъокIыныгъабэ фэхъу, реформэхэр щэкIох. Ахэр цIыфым нахь шIуагъэ къыфахьыным фытегъэпсыхьагъэхэу щытхэми, тхылъыпIэм «къытекIыхэу» щыIэныгъэм ахэр щагъэцакIэхэу зырагъажьэкIэ, къиныгъуабэхэм яутэкIых сымаджэхэри, ахэм яфэIо-фашIэхэр зыгъэцэкIэнхэ фаехэри. Арэущтэу хъугъэ мары фэгъэкIотэныгъэ зиIэхэм ыпкIэ хэмылъэу Iэзэгъу уцхэр ягъэгъотыгъэным епхыгъэ Iофыр. Пстэуми тыщыгъуаз сыма​джэу зигугъу къэтшIыгъэ купым хахьэхэрэм Iэзэгъу уцхэр икъоу аIэкIагъэхьанхэ зэрамылъэкIырэм. Мы Iофыр нахь IэшIэх къэзышIыщт  IэзэпIэ учреждениехэр, аптечнэ организациехэр ыкIи псауныгъэм икъэухъумэн иапшъэрэ орган зэзыпхынхэшъ, Iэзэгъу уцхэм «якъекIокIын» мыхэр зэкIэ щызыгъэгъозэщтхэ технологиякIэ, нэмыкIэу къэпIон хъумэ, программнэ информационнэ комплекс республикэм иIэ хъугъэ.

А компьютер программэм илъэтегъэуцо бэмышIэу зэхищэгъагъ Адыгэ Республикэм псауныгъэр къэухъумэгъэнымкIэ и Министерствэ. Ащ шIуагъэу иIэр, зэхъокIыныгъэу Iофым ащ фишIыщтхэр лъэтегъэуцом къыщиIотагъ фирмэу ООО-у «МедКомТех» зыфиIорэм (къ. Краснодар) идиректорэу, экономикэ шIэныгъэхэмкIэ докторэу В.И. Калиниченкэм. псауныгъэр къэухъумэгъэным исистемэ мы лъэныкъомкIэ реформэу щыкIохэрэм кIэкIэу ар къатегущыIагъ ыкIи технологиякIэхэм амалэу къатыхэрэм нахь игъэкIотыгъэу къащыуцугъ. Ахэм зыкIэ ащыщ фэгъэкIотэныгъэ зиIэхэм Iэзэгъу уцхэр ыпкIэ хэмылъэу аIэкIэгъэхьэгъэнхэр нахь дэгъоу зэхэщэгъэным фытегъэпсыхьагъэр. А программэм тиIэзэпIэ учреждениехэм «Iоф зэращишIэщт» шIыкIэр къедгъэIотагъ Адыгэ Республикэм псауныгъэр къэухъумэгъэнымкIэ и Министерствэ Iэзэн-профилактическэ IофшIэнымкIэ иотдел ипащэу Н.М. Чэужъым.

- Мы информационнэ комплексым (программэм) ишIуагъэкIэ, - еIо Н.С. Чэужъым, - фэгъэкIотэныгъэ зиIэхэм Iэзэгъу уцэу ядгъэгъотын фаехэмкIэ Iофым изытет а зы уахътэм ашIэн алъэкIыщт IэзэпIэ учреждениеми, аптекэми, тэ тиминистерстви. ТапэкIэ сыда зэрэщытыгъэр? Аптекэм къыщалъытэжьыщтыгъ рецептэу Iэзэгъу уц атын зэрамылъэкIыгъэхэр, охътэ благъэхэм Iэзэгъу уцхэр зэратIупщыщтхэ рецептхэр, ахэр зэкIэ тхыгъэхэу Iэ​зэпIэ учреждениехэм аIэкIагъэхьа​жьыщтыгъэх, министерствэми къа​гъэхьыщтыгъэх. Джы мыщ фэдиз информациер «электронные носители» зыфаIохэрэм атетыщт, ахэмкIэ мы зигугъу къэтшIыгъэ учреждениехэр зэкIэ зэпхыгъэщтых. Мы программэм сымаджэм нахь псынкIэу тишIуагъэ едгъэкIын амал къеты. ГущыIэм пае, врачым рецептыр къыритхыкIэу, ау а Iэзэгъу уцыр аптекэм имыIэу бэрэ къызэрэхэкIырэр щыгъэзыягъэ хъущт. Сыда пIомэ участкэм щыIэ терапевт пэпчъ джы ышIэщт щэч хэмылъэу сымаджэм къыратыщт Iэзэгъу уцыр, ежьхэм (IэзэпIэ-профилактическэ учреждениехэм) язаявкэхэр а программэм къыщыгъэнэфагъэхэшъ. Ау мыщ дэжьым упчIэ къэуцу: ары шъхьае, Iэзэгъу уцэу ЛПУ-хэр къызыкIэлъэIухэрэр икъоу яIэха аптечнэ организациехэм? Ахэр икъунхэм пае джы IэзэпIэ учреждениехэр нахь зыпылъыщтхэр ежьхэм къяпхыгъэ сымаджэхэу Iэзэгъу уцхэр ыпкIэ хэмылъэу аратыным ифитыныгъэ зиIэхэм рецептхэр къафитхыкIыгъэнхэр ары, ежьхэм заявкэу атыгъэм ахэр къыхеубытэхэшъ. Сымаджэми игумэкI нахь макIэ мэхъу, джы ар иIэзэгъу уц лъыхъоу аптекэхэр къыкIухьэхэрэп.

Ары шъхьае, фэгъэкIотэныгъэ зиIэхэм ыпкIэ хэмылъэу Iэзэгъу уцхэр ягъэгъотыгъэнхэм пэIуагъэхьан фэе мылъкур икъоу къатIупщырэп, сыд фэдэ программи ар ригъэкъужьын, а щыкIагъэр дигъэзыжьын ылъэкIы​щтэп. ФэгъэкIотэныгъэ зиIэхэм зэкIэми афикъун Iэзэгъу уц а программэм «къаритыщтэп» ныIа?

- Ары, мылъкур икъоу къатIупщырэп, - еIо тигущыIэгъу, - ау мы лъэныкъомкIи программэм шIуагъэу иIэр нафэ: сымаджэм ищыкIэгъэ Iэзэгъу уцыр аптечнэ организацием иIэп. Сыда ащ фэдэ хъумэ шIэгъэн фаер? Терапевтым ар врачебнэ комиссием егъакIо, а комиссием етIанэ цIыфым IэпыIэгъу зэрэфэхъущтыр рехъухьэ: е а Iэзэгъу уцэу къыфыратхыкIыгъэм нэмыкI къыраты, е мэфэ стационарым къыщеIэзэнхэу ашIы, е сымэджэщым чIагъэгъуалъхьэ, е ми​нистерствэр а Iэзэгъу уцым кIэлъэIушъ къещэфы.

КъасIо сшIоигъор тхыгъэхэр, тхылъыпIэмэ атет отчетхэр зэфэдгъэхьыжьхэу тыхэмытэу Iэзэгъу уцхэр фэгъэкIотэныгъэ зиIэхэм зэрарагъэгъотырэ шIыкIэм тылъыплъэн амал тиIэ хъугъэ. Рецепт бланкхэр программэм хэтыхэшъ, ащ ищыкIагъэр врачым компьютерымкIэ ретхэшъ, принтерымкIэ рецептыр къыдэкIы. Джыдэдэм мырэущтэу Iоф зыдатшIэхэрэр федеральнэ фэгъэкIотэныгъэхэр зиIэхэр ары. «РегиональнэкIэ» тызаджэхэрэми ярегистрэ охътэ благъэхэм дгъэхьазырынышъ, ахэми арэущтэу тадэлэжьэщт. Нэужым а программэм хэгъэхъоныгъэхэр фашIыщтых, ащкIэ Iоф ашIэу тшIыщт регистратурэхэми, статотделхэми, нэмыкIхэми. ТиIэзэпIэ учреждениехэм технологиякIэхэр нахь ащыдгъэфедэхэу тшIыщт. Ащ пае лицензиехэри зэдгъэгъотыщтых.

ЖАКIЭМЫКЪО Аминэт.

Сурэтым итыр: ООО-у «МедКомТех» зыфиIорэм идиректорэу В.И. Калиниченкэм медицинэм иIофышIэхэр программм нэIуасэ фешIых
